Вячеслав Гайзер корис прокуратураӧс дорйыны татчӧс уджалысь вынъяс 

Дінмуса юрнуӧдысь вӧзйис видзӧдысь органлы ёнджыка дорйыны Коми Республикаса олысьяслысь инӧдъяссӧ да уджавны позянлунъяссӧ.

«Талун ыджыд инвестиционнӧй балаяс олӧмӧ пӧртігӧн эмӧсь мытшӧдъяс, кутшӧмъяс йитчӧмаӧсь Россияса мукӧд дінмуысь да матысса суйӧрысь уджалысь вынъясӧс оланпас торкалӧмӧн вайӧмкӧд. На пиысь унаӧн татчӧ овмӧдчӧны либӧ овмӧдчӧм могысь заводитӧны торкавны инӧд, вӧчны оланпаскӧд лӧсявтӧм удж да ёсьмӧдӧны олӧмсӧ татчӧс олысьяскӧд. Та вӧсна миграционнӧй оланпастэчас збыльмӧдӧм бӧрся да йӧзпӧвст олӧм ладмӧдысь оланпастэчас бӧрся видзӧдӧмыс — ведомстволӧн да инӧд видзысь органъяслӧн тӧдчана мог. Ӧтувъя зільӧмӧн миянлы колӧ вежны олӧм серпассӧ да бырӧдны тайӧ мытшӧдсӧ», - пасйис Вячеслав Гайзер, та дырйи тӧдчӧдіс, мый гражданалысь олӧмсӧ видзӧмыс да сійӧс бурмӧдӧмыс — медтӧдчана могъясысь ӧти, кутшӧмӧс пуктӧ власьт водзӧ Россия Федерацияса Президент.

Дінмуса юрнуӧдысь сідзжӧ тӧдчӧдіс коррупциялы паныд, терроризмлӧн да экстремизмлӧн став сикас петкӧдчӧмлы паныд удж нуӧдӧм кузя медколана могъяс. торйӧн нин бӧръя лоӧмторъяс серти: «Тайӧ уджыс пыр нуӧдана, сійӧ зэв тӧдчана да сійӧс колӧ дугдывтӧг кутны син улын. Таысь ӧтдор, ме вӧзъя тіянлы ошкыны Следственнӧй комитетса следственнӧй веськӧдланінысь тіян уджъёртъяслысь бур водзмӧстчӧмсӧ да тшӧтш босьтчыны Тыр арлыдтӧмъяслысь видзчысянлун ӧтув могмӧдан концепция дасьтӧмӧ. Эска, мый республикаса прокуратуралы колӧ лоны тайӧ документсӧ лӧсьӧдысьяс лыдын».

Сійӧ мытшӧдъяс лыдас, кутшӧмъяс кузя колӧ примитны эновтны позьтӧм мераяс,  Вячеслав Гайзер шуис туйяс вылын лючки ветлӧм кузя юалӧмъяс, дінмуын оланін да коммунальнӧй комплексын могъяс.

«Туй вылын транспортӧн артмӧмторъяс  – республикаын тайӧ абу прӧста шызьӧм сёрни, тайӧ воштӧм олӧмъяс, воштӧм дзоньвидзалунъяс. Во заводитчӧмсянь  ми эг нин ӧтчыдысь видлалӧй,  кутшӧм помкаяс вӧсна содӧ туй вылын лоӧмторйыс республикаын, тайӧ и машина вӧдитысьясӧс дасьтӧм, и этш тӧдтӧг ӧдйӧ ветлӧм, и туйяс дӧзьӧритӧм да госавтоинспекциялӧн уджын окталун. Лыддя, мый республикаса Прокуратуралы колӧ ёнджыка видзӧдны став тэчас бӧрся, кодъяс кывкутӧны туй вылын  лючки ветлӧм котыртӧм вӧсна. Ыджыдджык тӧдчанлун колӧ сетны дінмулӧн оланін да коммунальнӧй комплекслы, торйӧн нин сылӧн медъёна уджалан кадӧ.  Оланін да коммунальнӧй комплексын нелючкияс, лёк вӧчӧмъяс, веськӧдлысь компанияясӧн инӧд торкалӧмӧн удж, гражданалысь инӧдъяс пыдди пуктытӧм — тайӧ да мукӧд юалӧмсӧ колӧ пыр кутны син улын прокуратура органъяслы», - шуис Коми Республикаса юрнуӧдысь. 
